ტყუილის ენერგეტიკა
საგნები ასხივებენ, ადამიანები, მითუმეტეს,

შეგიძლია ეს სინათლე დაინახო?

არც მზე, არც მთვარე,

არამედ სხივოსანი ენერგია!

არავითარი კოლბები და რეტორტები,

ადამიანს ოფლი სდის და ცრემლი,

სუნი აქვს, რომლითაც ძაღლები ცნობენ,

ხუშტურები ლაპარაკის და წერის დროს,

რასაც ხელწერას ეძახიან,

ეს მაღალ სფეროებში,

სადაც სინათლე კაშკაშებს
და ლათინური შესატყვისი აქვს,

ფიზიოლოგია უფრო ხარვეზიან
შუქს იძლევა, ნავთის ლამპასავით,

ტირილი, ტკივილი მონაწილეობენ
თეთრის ჩაყვითლებაში,

სახე
ბროწეულის ხეს გამოედება, გაალისფერდება,

რაღაც წუთებით, მერე ისევ,

არ დაემორჩილება მზერას.

დახატე ჩემი სხივოსანი ენერგია
და აღარ მოვკვდები!

თუ მოლეკულებად დაშლა მიწერია,

აკრიფე ისინი, ხორბლის მარცვლებივით,

სინათლე მიეცი შიგნიდან
და უკვდავებისთვის გამიმეტე,

გარემომცველ საგნებთან ერთად!

